
Mál nr.  333/2009 

 
M 
og 

vátryggingafélagið X v/ húftryggingar bifreiðar. 
 
 

Vélarpanna bifreiðar skemmdist er vegkantur gaf sig undan bifreið þann 22.5.2009. 
 
Gögn. 
1. Málskot, móttekið 18.9.2009, ásamt fylgigögnum. 
2. Bréf X, dags. 1.10.2009, ásamt fylgigögnum. 
 
Málsatvik. 
Bifreiðinni A sem er í eigu M var ekið afleggjara að Hellisheiðarvirkjun.  Í upphaflegri 
tilkynningu um tjónsatvikið segir að ökumaður A hafi verið að mæta bifreið og þurft að víkja.  Þá 
hafi A runnið til út í kant með þeim afleiðingum að hún tók niðri og gat kom á olíupönnu.  Í 
málskoti er atvikum lýst svo að ökumaður A hafi þurft að víkja út í vegöxl til að afstýra árekstri, er 
hann mætti annarri bifreið.  Við það gaf vegöxlin sig og A fór út af með þeim afleiðingum að gat 
kom á olíupönnuna.  Ekkert er getið um veðurfar eða aðstæður á veginum þegar óhappið varð. 
 
M krefst bóta úr húftryggingu bifreiðarinnar hjá vátryggingafélaginu X.  Félagið hefur hafnað 
bótaskyldu. 
 
Álit. 
Samkvæmt skilmálum þeim sem gilda um húftryggingu A hjá X gildir vátryggingin vegna tjóns 
sem verður á vátryggðu ökutæki af völdum nánar tilgreindra tjónsorsaka, sbr. greinar 4.1 til 4.14 í 
skilmálunum, þ. á m. tjóns af völdum útafaksturs, sbr. gr. 4.4.  Í greinum 4.15 til 4.22 eru svo 
tilgreind ýmis tilvik sem eru undanþegin bótaskyldu, þ. á m. skemmdir sem hljótast af því að 
ökutækið tekur niðri á ójöfnum, svo sem hryggjum eftir veghefla, jarðföstu og lausu grjóti, sbr. gr. 
4.18. 
 
Þegar litið er til þess hvernig tildrögum óhappsins er lýst í upphaflegri tjónstilkynningu og í 
málskoti verður ekki annað ráðið en A hafi verið vikið út í vegkant í því skyni að geta mætt bifreið 
sem ekið hafi verið úr gagnstæðri átt.  Hafi þá vegkanturinn gefið sig eða bifreiðin tekið niðri af 
öðrum ástæðum með þeim afleiðingum að gat kom á olíupönnu.  Að öllu athuguðu þykir ekki 
nægilega í ljós leitt að tjónið verði rakið til útafaksturs eða annarra tjónsorsaka sem falla undir 
gildissvið húftryggingarinnar.  Af þeim sökum fæst tjónið ekki bætt úr húftryggingunni. 
 
Niðurstaða. 
Tjón M vegna skemmda á A bætist ekki úr húftryggingu hennar hjá X. 
 
 

Reykjavík,  20. október 2009. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


